
Samkynt hjúnaband skal  
ikki inn um kirkjugátt
Umframt at spyrja um løgtingsvalið, 
spurdi veljarakanningin eisini 
fólk um teirra støðu til, at tvey av 
sama kyni skulu giftast í kirkju. 
Ein stórur meirluti er ímóti

Sólvit E. Nolsø

Umframt veljarakanning um løg­
tingsval, hevur Miðflokkurin eisini 
spurt folk um teirra støðu til sam­

kynt hjúnarband og um tað skal staðfestast 
innan kirkju- og samkomugátt. Jenis av 
Rana, formaður floksins, segði, at tey høvdu 
sakna henda spurningin, tí tey mettu at 
hetta hoyrdi saman við spurninginum um 
samkynt hjúnaband. 

Kanningin hjá Miðflokkinum staðfestir, 
at folk taka ikki undir við, at samkynt 
giftarmál skal innan kirkju gátt. 66%, tveir 
triðingar, sigur nei til spurningin hvørt tvey 
av sama kyni skulu kunna giftast innan 
kirkjugátt. 27% taka undir við at tvey av 
sama kyni kunnu giftast innan kirkjugátt, 
meðan 8% siga seg ikki vita.

Um mann kavar eitt sindur longur niður 
í tølini sæst, at tað er stórur munur á ald­
ursbólkunum og støðu teirra til samkynt 
giftarmál innan kirkju gátt.

Av teimum 15-24 ára gomli siga 46% seg 
taka undir við tí, meðan 36% siga seg verða 
ímóti. Av teimum 25-39 ára gomlu siga 32% 
seg verða fyri, meðan 64% siga seg verða 
ímóti. Av teimum, ið eru ímóti, eru tað 
serliga tey 50-59 ára gomlu, ið spurd eru í 
kanningini, har 80% siga verða ímóti, at 
tvey av sama kyni skulu kunna giftast inn­
an kirkjugátt. 

Av teimum ivasomu, eru tað eisini størsti 
partur at finna í teimum 15-25 ára gomlu, 
har 18% siga seg ivast.

Myndin vísir eisini ein skilnað millum 
samgongu og andstøðu flokkarnar í hesum 
spurning. Av teimum, ið hava sagt seg hoyra 
til ein flokk, eru tað serliga tey, ið velja 
Javnaðarflokkin, Tjóðveldi og Framsókn, ið 
siga seg taka undir við, at tvey av sama kyni 
kunna giftast innan kirkjugátt. Í stórum tali 
siga tey, ið umboða andstøðuflokkarnar, 
Fólkaflokkin; Sambandsflokkin; Nýtt Sjálv­
stýri og Miðflokkin, seg ikki taka undir við, 
at samkynd kunnu giftast í kirkju.

Kanningin vísir, at meirluti av fólkinum er ímóti, at 
tvey av sama kyni skulu kunna giftast í kirkju


